
NH 102B BLOCKADE 

 

NH 102B Pakage - II chu Joint Action Committee on NH 

102B Ngopa te hmalakna in dan chhunzawm zel a ni a,  khualzin 

tangkhang mi engemawzat an awm.   

 

Kawng dan avanga khualzin tangkhang hi Manipur lam 

aṭanga lo kal leh Manipur a haw tur an ni tlangpui a,  Akashvani 

News thudawn danin NH 102B Package 2 hna a chhiat lutuk 

avangin Joint Action Committee chuan Total Bandh an huaihawt 

a, thuneitute an ngenna in awmzia a neih loh avangin nimin tlai 

atang khan tiam chin awm lovin kawngpui an dang a ni. 

 

Voicecast 

 

National Highway B102 hi Mizoram leh thenawm state 

Manipur inkalpawhna kawng pawimawh tak a ni a, he kawng 

siamtha tur hian Ngopa Joint Action Committee  chuan 

thuneitute vawi tam tak anlo ngen tawh a, an ngenna in awmzia 

a neihloh avang hian kawng hi dan a ni a, kawng paltlang tum 

zin mite tangkhang engemaw zat an awm a ni. 

CM 

 

Chief Minister Pu Lalduhoma’n tunlai thiamna hmanga 

mipuite tana awlsamna siam chu sawrkarin a ngai pawimawh tih 

sawiin Mizoram chu Digital State-a siam an duh thu a sawi. 

 

Nimina Mizoram sorkar quarters luah dilna leh pekna online 

hmanga kalpuina tur a hawnna ah he thu hi sawiin Chief Minister 

chuan, sorkar quarters luah dilna chu lehkha thehluh hmangin 

kalpui thin anih thu leh computer pakhatah dahthat a ni a ti a. 

Quarters ruak, pension leh thihnate avanga singsak ngaite manual 

veka kalpui a ni thin tih sawiin enkawltu department tan leh a 

diltute tan thil harsa tam tak a awm thin a ti a, Online a kalpui ani 

tur chu lawmawm atih thu sawiin hnathawh a awlsam phah dawn 

tih a sawi. 

 

 Mizoram sorkar quarters luah dilna leh pekna online 

hmanga kalpuina Quarters Allotment Management System leh 

state pawna Mizoram House-te online hmanga book-na Mizoram 

House Online Reservation System hi kumin March ni 2 atang 

khan enchhin tan niin official-a hawn a nih hma hauhin dilna 2796 

a lut hman a, mi 1640 te chu allotment pek an ni.  

CM : RBI SCHEDULED STATUS  

 

Chief Minister Pu Lalduhoma’n Bank kaltlanga mi harsate 

khaichhuah chu sawrkar hmachhawp lian ber ani tih sawiin Bank 

te chu Mizoram hmun hrang hrangah zau zawka inzar pharh turin 

a sawm. 

 

Mizoram Cooperative Apex Bank in Reserve Bank of India 

hnuaia Scheduled Bank an hmuh lawmna Aijal Club-a an 

buatsaih a hmanpui na ah he thu hi sawiin Pu Lalduhoma chuan 

Bank hrang hrangte inzar pharh a,hmun kikhawr zawka awm 

mipuite ban phak nih tum turin a chah a, sawrkar hmachhawp lian 

ber chu mi harsate khai chhuah ani tih sawiin a ti hlawhtlinng 

turin Bank hrang hrangin theihtawp an chhuah a tul thu a sawi a 

ni. 

 

Chief Minister chuan RBI in Bank-te chu an CD Ratio 60% 

tal ni turin a beisei tih sawiin Sorkar pawhin he benchmark hi tlin 

vek turin an beisei a ti a, Internet Banking lamah hmasawn zual a 

tul thu a sawi bawk. 

 

Mizoram Cooperative Apex Bank hi kum 1982 khan bultan 

a ni a, Reserve Bank of India chuan kumin March ni 12 khan 

Scheduled Bank atan a rawn pawm a ni. 

COVID-19 

 

Health Department chuan tun hnaia Mizorama Covid 19 hri 

a darh thar anga sawi chu hlauhthawnawm anih loh thu an sawi. 

 

Tunhnaia Covid 19 hri a darh leh anga thuthang awm 

chungchangah nimin khan Health Minister, Pi Lalrinpuii hovin 

Health Department hotuten an sawi ho a, an thutkhawmnaah hian 

Health Department hotute chuan, ZMCH bikah damlo thawk 

lama harsatna neite chu Covid 19 hri an kai leh kai loh endik zel 

a ni a, May thla kal mekah chhungin hri kai 53 hmuhchhuah an 

awm tawh a, hetihrual hian hri kai hmuh chhuah zingah na lutuk 

an awm lova, heng hri kai hmuh zinga a tam zawk chu Covid 19 

hri danna, Vaccine la ve lo, naupang piang hlim atanga kum 1 

inkar an ni tlangpui tih an sawi. 

 

Sorkar laipui Ministry of Health and Family Welfare-in 

Covid 19 chu natna awm ve reng tawh (endemic) anga ngai tur 

tih nikum lam khan hriattirna tichhuakin, State Sorkar-te hetiang 

rilru hi pu turin thu a lo rawn tawh a. Mizoramah pawh Covid 19 

hri kai hmuh chhuah awm zeuh zeuh mah se, hlauhthawnawm a 

ni hran lo tih an sawi.  

LS MP 

 

Lok Sabha MP Pu Richard Vanlalhmangaiha’n  Sawrkar 

laipui atanga scheme hrang hrang hmasawnna tura ruahman chu 

rintlak taka thawh leh a hun taka zawh a pawimawh thu a sawi. 

 

Nimina Lawngtlai District Development Co-ordination and 

Monitoring Committee (DISHA) thutkhawm a hmanpui na ah he 

thu hi sawiin Pu Richard Vanlalhmangaiha chuan sawrkar laipui 

atanga hmasawnna hnathawh tur hrang hrang a hlawhtlin theih 

nan Line Department an pawimawh a ti a, mipuiten an chhawr 

tangkai ngei theih nan theihtawp chhuah zel turin a sawm a ni. 

 

  DISHA ṭhut khawmah hian sawrkar laipui scheme hrang 

hrang sawiho a ni a, sawrkar mi pawimawh hrang hrang an tel a 

ni. 

